
Avropa Azərbaycanla  
Ermənistanın fərqinə varmalıdır

(əvvəli 1-ci səhifədə)
Bəs Ermənistan neyləyir? Ermənistan 

öz havadarlarının köməyinə arxalanaraq,  
regiondakı bütün müsbət tendensiyalara 
badalaq gəlməyə çalışır. Rusiyalı politoloq 
Sergey Markovun  dediyi kimi, Avropa İttifaqı 
və Fransanın vasitəçiliyi ilə Azərbaycan və 
Ermənistan liderləri arasında Praqada, ondan 
əvvəl Brüsseldə keçirilən görüşlər göstərir ki, 
Bakı İrəvan ilə olan bütün problemlərin və 
ziddiyyətlərin sülh yolu ilə həlli üçün maksi-
mum diplomatik səylər göstərməyə hazırdır: 
“Təki Ermənistan Qarabağın Azərbaycanın 
bir hissəsi olduğunu tam şəkildə tanıyacaq 
sülh sazişi imzalamasına nail olsun”.

Politoloq qeyd edib ki, Fransa neytral 
tərəf deyil və  Paris Ermənistanın maraqla-
rına uyğun razılaşmalara nail olmağa çalışır. 
Amma danışıqlara Prezident İlham Əliyev 
kimi həddindən artıq təcrübəli diplomat 
rəhbərlik edəndə hətta Fransa kimi hiyləgər, 
məkrli psevdovasitəçidən də sülhə doğru 
irəliləmək üçün istifadə oluna bilər.

Xatırladaq ki, rəsmi İrəvanın xahiş və 
yalvarışlarını cavabsız qoymaq istəməyən 
Fransa Avropa İttifaqı  missiyasını həm 
Ermənistan, həm də Azərbaycan ərazisində 
yerləşdirmək istəyirdi. Amma Azərbaycan 
qətiyyətlə  imtina etdi və həmin qüvvələrlə la-
zım olan yerdə əməkdaşlığa hazır olacağını 
bildirdi. Markovun fikrincə, Paris və İrəvanın 
bu addımı qətiyyən sülhə xidmət etmirdi və 
Azərbaycan rəhbərliyi həmin bədnam ideya-

nın reallaşdırılmasına imkan vermədi: “ NATO 
missiyasının bu şəkildə yerləşdirilməsi Rusi-
yada ona qarşı düşmənçilik, yəni kürəyinə vu-
rulan erməni bıçağı kimi qiymətləndiriləcək. 
Rusiyaya xəyanətin Ermənistana kömək 
edəcəyinə əmin deyiləm. Bu, Rusiyanın 
Azərbaycana “bütün imkan və resursları-
nızdan, o cümlədən, hərbi imkanlarınızdan 
istifadə edərək, Qarabağı tamamilə nəzarətə 
götürün!” mesajını verməsinə də gətirib çıxa-
ra bilər”.

Odur ki,  Azərbaycan Prezidentinin 
Ermənistan rəhbərliyinə ünvanladığı son  
mesaj İrəvanın yadından çıxmamalıdır: 
“İkinci Qarabağ müharibəsinin dərsləri 
Ermənistan tərəfindən unudulmamalıdır və 
onlar bilməlidirlər ki, odla oynamaq onlara 
baha başa gələcək. Əgər orada kimsə – istər 
iqtidar, istər müxalifət, istərsə də xaricdən 
göndərilmiş, öyrədilmiş hansısa ünsür 
yenidən bizə qarşı hansısa bəd fikirdə olmaq 
niyyətindədirsə, o, bizim “yumruğ”umuzu 
bir daha görəcək və son iki ilin tarixi bunu 
göstərdi…Qarabağ bizim torpağımızdır. Rus 
sülhməramlıları orada müvəqqəti yerləşiblər, 
2020-ci ilin 10 noyabr Bəyanatında onların 
müddəti göstərilir və əgər kiməsə bel bağla-
yırlarsa, yenə də faciə ilə üzləşəcəklər”.

Fikrimizcə, bu mesajı avropalılar da unut-
mamalı,  Azərbaycanla Ermənistanın arasın-
dakı fərqləri yadda saxlamalıdırlar. 

İttifaq MİRZƏBƏYLİ,  
“Xalq qəzeti”

Ermənilərin 
Frankofoniya təxribatı

Tunisin Cerba şəhərində davam edən Beynəlxalq Frankofoniya Təşkilatının zirvə 
görüşü çərçivəsində baş tutmuş nazirlər iclası zamanı Ermənistanın xarici işlər naziri 
Ararat Mirzoyan tərəfindən təxribat xarakterli və sözügedən təşkilatın üzvlərinin guya 
Azərbaycana qarşı mövqe tutmaları ilə bağlı təhriflərlə dolu bəyanat səslənib.

Cerba zirvə görüşünə hazırlıq 
mərhələsində Fransanın birbaşa dəstəyilə 
tədbirin yekun sənədləri olan Cerba 
Bəyannaməsinin və Frankofoniya ərazisində 
böhran vəziyyətlərinə həsr olunmuş qətnamə 
layihəsinin ilkin mətnlərinə Azərbaycan 
əleyhinə birtərəfli, qərəzli və təhriflərlə dolu 
təhrikçi ifadələr daxil edilərək, üzv dövlətlərin 
müzakirəsinə təqdim olunub.

Lakin sənəd layihələrinin müzakirəsi 
mərhələsində bir neçə üzv dövlətin 
müdaxiləsi nəticəsində ölkəmizə qarşı 
sözügedən ifadələr mətnlərdən çıxarılaraq, 
layihələrdə Azərbaycanı birbaşa hədəfə alan 
hər hansı ifadənin daxil edilməsinə imkan 
verilməyib. Bununla belə, sənədin yekun 
layihəsində hələ də təşkilatın mandatına 
aid olmayan və Ermənistanın siyasi təbliğat 
vasitələrinə təhrik imkanı verən müəyyən 
elementlər qalmaqdadır.  

Sənədlərin razılaşdırılması prosesi 
çərçivəsində Azərbaycan əleyhinə birtərəfli, 
qərəzli və təhriflərlə dolu müddəalara eti-
raz edən ölkələrə qarşı Fransa tərəfindən 
əlavə siyasi təzyiqlər və diplomatik prakti-
kadan kənar çəkindirmə addımları atılıb. Bu 
təzyiqlərə baxmayaraq, 18 noyabr 2022-ci 
il tarixində keçirilmiş Beynəlxalq Franko-
foniya Təşkilatına üzv dövlətlərin nazirlər 
iclası zamanı bəzi üzv dövlətlər bir daha 
söz götürərək qətnamə layihəsinin müva-
fiq bəndlərinə etiraz etdiklərini və sənədin 
qəbuluna razı olmadıqlarını bəyan edib.  

Bununla belə, etirazlara məhəl qoyulma-

dan, qərar qəbuletmə prosedurları pozularaq 
və üzv dövlətlərin mövqeləri nəzərə alınma-
dan, sənəd layihəsinin zirvə görüşünə təqdim 
edilməsi üçün təsdiqləndiyi bildirilib. Bu 
məqamda qərara etiraz edən nümayəndələr 
konfrans zalını tərk edib.

Qeyd edək ki, beynəlxalq çoxtərəfli plat-
formalarda presedenti olmayan bu kimi ad-
dımların atılması və prosedur qaydalarının 
kobud şəkildə pozulması bir daha Beynəlxalq 
Frankofoniya Təşkilatının Fransanın digər 
dövlətlərə təzyiq etmək üçün siyasi aləti ol-
duğunu nümayiş etdirib və bu, şübhəsiz ki, 
bir mədəniyyət profilli qurum olaraq onun nü-
fuzuna ciddi xələl gətirəcəkdir.

Azərbaycanın üzv və müşahidəçi ol-
madığı, əsas məqsədi fransız dili və 
mədəniyyətinin dünya miqyasında təbliği 
olan və Fransanın təsiri altında idarə olu-
nan bir qurumun öz mandatına aid ol-
mayan məsələlərin müzakirəsi və siyasi 
qərəzli məqsədlər üçün sui-istifadə edilməsi 
tamamilə qəbuledilməzdir.

Fransanın bu cür pozucu fəaliyyəti 
nəticəsində Frankofoniya üzv dövlətlərinin 
zirvə görüşündə qəbul ediləcək sənədləri si-
yasi cəhətdən qərəzli və əhəmiyyətsiz hesab 
edirik.  

Azərbaycan tərəfi sözügedən zirvə görü-
şünün sənədlərinin müzakirəsi prosesində 
beynəlxalq hüququn norma və prinsiplərinə 
əsaslanan mövqe nümayiş etdirmiş bütün 
dövlətlərə öz təşəkkürünü bildirir.

“Xalq qəzeti”

A.Ə.Aslanovun Azərbaycan Dövlət İnformasiya 
Agentliyinin (AZƏRTAC-ın) İdarə Heyətinin sədri 

vəzifəsindən azad edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiyasının 109-cu maddəsinin 32-ci bəndini rəhbər tutaraq 
qərara alıram:

Aslan Əhməd oğlu Aslanov Azərbaycan Dövlət İnformasiya Agentliyinin (AZƏRTAC-ın) 
İdarə Heyətinin sədri vəzifəsindən azad edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 19 noyabr 2022-ci il

YAP-ın 30 illiyinə 
30 min ağac əkildi

Naxçıvan Muxtar Respublikası Ali Məclisinin 
mətbuat xidmətindən redaksiyamıza verilən məlumatda 
bildirilir ki, noyabrın 19-da Naxçıvanda Yeni Azərbaycan 
Partiyasının yaradılmasının 30 illiyi münasibətilə 
ağacəkmə aksiyası keçirilib. Gün ərzində 30 min ağac 
və gül kolu əkilib, ümumilikdə, 35 hektar ərazidə yeni 
meyvə bağı və yaşıllıq zolaqları salınıb.

Naxçıvan Muxtar Respub-
likası Ali Məclisinin, Nazirlər 
Kabinetinin, Naxçıvan Mux-
tar Respublikası Ekologiya 
və Təbii Sərvətlər Nazirliyi-
nin kollektivləri Duzdağ Fizi-
oterapiya Mərkəzinə gedən 
yolun sol kənarında keçirilən 
ağacəkmədə iştirak ediblər. 
Ağacəkmədə 3,5 hektar 
ərazidə yeni meyvə bağı salı-
nıb, 3 hektarlıq meyvə bağın-
da isə bərpa əkini aparılıb.

Naxçıvan Muxtar Res-
publikası Ali Məclisinin Sədri 

Vasif Talıbov ağacəkmədə 
iştirak edib.

Aksiya zamanı bildirilib 
ki, bu payızda muxtar res-
publikada 200 hektara yaxın 
sahədə meyvə və üzüm bağ-
ları salınacaq. Bundan əlavə, 
geniş yaşıllaşdırma, bərpa 
əkinləri aparılacaq, toxma-
carlıq yaradılacaq və toxumla 
əkin həyata keçiriləcək. Möv-
süm ərzində 110 min müxtəlif 
meyvə və meşə tinglərindən, 
1275 kiloqram toxumdan 
istifadə olunacaqdır.

Həmin gün Yeni 
Azərbaycan Partiyasının 30 
illiyi münasibətilə keçirilən 
ağacəkmədə 30 min ağac və 
gül kolu əkilib, ümumilikdə, 
35 hektar ərazidə yeni meyvə 
bağı və yaşıllıq zolaqları 
salınıb. Ümumiyyətlə, ötən 
müddətdə muxtar respub-
likada təbii sərvətlərimizə 
qayğı ilə yanaşılması və 

ekoloji tarazlığın qorunması 
istiqamətində də ardıcıl işlər 
görülüb.

Xatırladaq ki, 1992-ci 
il noyabrın 21-də ümum-
milli lider Heydər Əliyevin 
rəhbərliyi ilə Naxçıvanda 
yaradılan Yeni Azərbaycan 
Partiyası ötən müddətdə 
ölkəmizin əsas hərəkətverici 
siyasi təşkilatına çevrilib. Bu 

gün Azərbaycanda, eləcə də 
muxtar respublikada aparı-
lan genişmiqyaslı quruculuq 
işləri, iqtisadiyyatın inkişafı 
və əhalinin rifahının yaxşı-
laşdırılması Yeni Azərbaycan 
Partiyasının proqramında 
nəzərdə tutulan tədbirlərin 
uğurlu icrasının nəticəsidir. 

“Xalq qəzeti”

Milli Məclisdə yubiley tədbiri
Noyabrın 19-da parlamentdə Milli 

Məclisin Sədri Sahibə Qafarovanın 
iştirakı ilə Yeni Azərbaycan 
Partiyasının yaradılmasının 30 illiyinə 
həsr edilmiş yubiley tədbiri keçirilib.

Əvvəlcə iştirakçılar Milli Məclisin 
inzibati binasının foyesində xal-
qımızın ümummilli lideri, Yeni 
Azərbaycan Partiyasının yaradıcı-
sı Heydər Əliyevin abidəsi önünə 
gələrək, ulu öndərin xatirəsini ehti-
ramla yad ediblər, abidənin önünə 
tər çiçəklər düzüblər.

Milli Məclisin Sədri Sahibə Qa-
farova ulu öndər Heydər Əliyevin 
şərəfli adı ilə bağlı olan Yeni 
Azərbaycan Partiyasının yaradılma-
sının 30 illik yubileyinə həsr olunmuş 
tədbiri giriş sözü ilə açaraq, iştirak-
çıları təbrik edib. Azərbaycanın ən 
mütəşəkkil və qüdrətli siyasi qüvvəsi 
olan Yeni Azərbaycan Partiyasının 
ölkəmizin müstəqillik və dövlətçilik 
tarixində müstəsna rolu olduğunu 
qeyd edən Milli Məclisin Sədri deyib: 

“Dövlətimizin xaos və anarxi-
yadan, tənəzzüldən, məhv olmaq 
təhlükəsindən xilas edilməsində, 
davamlı sabitlik və inkişaf yoluna 
çıxarılmasında əvəzsiz xidmətləri 
olan Yeni Azərbaycan Partiyası-
nın yaranmasının 30-cu ildönümü 
Azərbaycanın hər bir guşəsində 
təntənəli surətdə qeyd olunur. 
Ümummilli lider Heydər Əliyevin 
rəhbərliyi altında formalaşaraq 
siyasi həyata vəsiqə almış Yeni 
Azərbaycan Partiyası ötən müddət 
ərzində milli birliyin, vətəndaş 

həmrəyliyinin, sabitlik və tərəqqinin 
təminatçısı olduğunu sübuta yetir-
mişdir”.

Sahibə Qafarova Azərbaycanın 
strateji inkişaf yolunun bu 
gün dövlətimizin başçısı, Yeni 
Azərbaycan Partiyasının Sədri  
İlham Əliyev tərəfindən uğurla da-
vam etdirildiyini bildirib . Ötən dövrdə 
ölkə həyatında bir çox mühüm 
hadisələrin baş verdiyini söyləyən 
Milli Məclisin Sədri onların arasında 
44 günlük Vətən müharibəsində əldə 
edilən möhtəşəm Zəfər nəticəsində 
tarixi ədalətin və dövlətimizin ərazi 
bütövlüyünün bərpa olunmasını ən 
önəmli hadisə kimi vurğulayıb. 

Milli Məclis Sədri bildirib ki, qarşı-
dakı illərdə də Azərbaycan yeni tarixi 
nailiyyətlər qazanacaq, daha yüksək 
strateji zirvələri fəth edəcəkdir. Qa-
lib xalqın qalib partiyası olan Yeni 

Azərbaycan Partiyası da ümum-
milli vəzifələrin yerinə yetirilməsinə 
kömək göstərməklə, ölkəmizin da-
yanıqlı və dinamik inkişafına dəyərli 
töhfələr verəcəkdir.

Parlamentin Sədri Birinci vit-
se-prezident, Yeni Azərbaycan 
Partiyası Sədrinin birinci müa-
vini Mehriban xanım Əliyevanın 
milli maraqlara, bəşəri dəyərlərə 
əsaslanan çoxcəhətli fəaliyyətinin 
həm ölkəmizdə, həm də beynəlxalq 
səviyyədə dərin rəğbətlə qarşılandı-
ğını məmnunluqla qeyd edib.

İclasda Yeni Azərbaycan Partiya-
sının yarandığı tarixdən bu günədək 
keçdiyi şərəfli və uğurlu yoldan bəhs 
edən videoçarx nümayiş etdirilib.

Sonra Milli Məclis Aparatının So-
sial qanunvericilik şöbəsinin müdiri, 
YAP Ərazi partiya təşkilatının sədri 
Adil Vəliyev, Milli Məclis Sədrinin 

birinci müavini, parlamentin Hü-
quq siyasəti və dövlət quruculuğu 
komitəsinin sədri Əli Hüseynli, Milli 
Məclisin komitə sədrləri Eldar İb-
rahimov, Səməd Seyidov, Hicran 
Hüseynova, deputatlardan Hikmət 
Məmmədov, Mixail Zabelin, YAP 
Səbail rayon təşkilatının sədri Mux-
tar Nağıyev çıxış edərək, Yeni 
Azərbaycan Partiyasının yaranma 
tarixindən, keçdiyi şərəfli yoldan 
söhbət açıblar. 

Sonda YAP Səbail rayon 
təşkilatının sədri Muxtar Nağıyev 
fərqlənən gənc partiya fəallarından 
bir qrupuna Fəxri fərmanlar təqdim 
edib. Milli Məclisin Sədri partiya sı-
ralarına qəbul olunmuş parlament 
əməkdaşlarına Yeni Azərbaycan Par-
tiyasının vəsiqələrini təqdim edib.

“Xalq qəzeti”

 
Azərbaycanı müdafiə etdi
Kanadanın nüfuzlu “Thej.ca” yəhudi media platformasında “Fransa Azərbaycana 

deyil, İrana qarşı sanksiyalar tətbiq etməlidir” sərlövhəli məqalə dərc olunub. 

AZƏRTAC xəbər verir ki, tanınmış israilli po-
litoloq və jurnalist, Dona Qrasiya Diplomatiya 
Mərkəzinin təsisçisi və baş direktoru Reyçel Avra-
hamın qələmə aldığı məqalədə Fransa Senatının 
Azərbaycana qarşı qəbul etdiyi məlum sənədlə 
bağlı rusiyalı analitik İqor Korotçenkonun Fransa 
Senatının adının dəyişdirilərək Fransa Erməni Di-
asporu Senatı adlandırılmasının zəruriliyinə dair 
fikirləri yer alıb: “Pulun qoxusu olmur. Görünür, səs 
verən senatorların hər biri bu tezisi rəhbər tutub. 
Bildiyiniz kimi, Fransada hətta eks-prezidentlər də 
erməni milyarderlərə məsləhətçi işləyirlər. Sarko-
zinin nümunəsinə baxın. O, prezident kimi Liviya-
dan rüşvət alıb. Bəs Makron?” 

Məqalədə “Ev Kilsəsi Hərəkatı”nın iranlı xristi-
an lideri, keşiş Səid Abedinə də istinad edilib: “Mən 
İranda insan haqlarının vəziyyəti ilə bağlı Qərbin 
yürütdüyü siyasətdən çox məyus oldum. Ötən il in-
qilaba çevrilən qanlı küçə etirazlarında 2000-dən 
çox insan ürəyindən və başından güllələndi. Onlar 
əsasən azyaşlılar və bakirə qızlar idi. 20 mindən 
çox insan, o cümlədən, əmim oğlu Məhəmməd və 
Nazarin həbs olunub, onların hamısı dəhşətli fiziki, 
emosional və cinsi işgəncələrə məruz qalıb. On-

lardan bəziləri haqqında ölüm hökmü bu məqaləni 
oxuduğunuz vaxta qədər artıq yerinə yetiriləcək. 
Digərləri həftələrlə təcavüzə məruz qalıblar. La-
kin Qərb bunu şifahi şəkildə pisləsə də, heç vaxt 
tədbir görmür”.

İsrailli politoloq həmçinin qeyd edib ki, Avropa-
nın Ukraynadakı müharibənin yaratdığı qaz çatış-
mazlığını həll etməli olduğu, Azərbaycan qazının 
və neftinin bu problemin həlli üçün əlverişli vari-
ant olduğu bir vaxtda Fransa Senatı plüralizmə, 
multikulturalizmə və qadın hüquqlarına dəyər verən 
Azərbaycana deyil, nüvə proqramını reallaşdıran 
və müntəzəm olaraq “Amerikaya ölüm” və “İsrailə 
ölüm” şüarları səsləndirən İrana qarşı əlavə sank-
siyaların tətbiqinə səs verməli idi. Məqalədə Fran-
sa parlamentinin qadınların fransız dəyəri olan 
Qərb libası geymək hüququ tələb etdikləri üçün 
öldürüldüyü, insan haqlarının vəziyyətinin hər gün 
pisləşdiyi İrana qarşı tədbir görmək əvəzinə, qa-
dınların istədikləri kimi geyinməkdə azad olduğu 
bir ölkə olan Azərbaycana sanksiya tətbiq etmək 
qərarının əsaslı etiraz doğurduğu vurğulanıb.

Müxtəlif fikirlərin yer aldığı məqalədə ye-
kun qənaətə gəlinib ki, Fransa Azərbaycan kimi 

sülhsevər bir ölkəni təqib etmək əvəzinə, bü-
tün səylərini İran İslam Respublikasına qarşı 
yönəltməlidir. Dünya Tehrandakı mollalara qar-
şı birləşməli, Azərbaycanı və bu dəhşətli rejimə 
qarşı mübarizənin önündə gedən digər ölkələri 
gücləndirməli, onları zəiflətməməlidir. Müəllif 
həmçinin Fransa Senatının qəbul etdiyi qətnaməyə 
erməni diasporunun Fransanın milli maraqlarına 
vurduğu zərər kimi xüsusi diqqət yetirilməsinin va-
cibliyini vurğulayıb. 

Məqaləni ətraflı aşağıdakı linkdən oxumaq 
mümkündür: https://www.thej.ca/2022/11/16/
france-should-apply-sanctions-on-iran-not-
azerbaijan/

Naxçıvan

Azərbaycan Ordusunda ictimai-siyasi  
hazırlıq məşğələləri keçirilir

Müdafiə naziri, general-polkovnik Zakir Həsənovun təsdiq etdiyi 2022-ci ilin hazırlıq planına uyğun 
olaraq hərbi qulluqçuların maarifləndirilməsi üzrə tədbirlər davam etdirilir.

Müdafiə Nazirliyinin mətbuat xidmətindən 
bildiriblər ki, bu istiqamətdə görülən işlər çərçivəsində 
Azərbaycan Ordusunda hərbi qulluqçular ilə ictimai-
siyasi hazırlıq məşğələləri keçirilir.

Məşğələlərdə Silahlı Qüvvələrin müzəffər Ali Baş 
Komandanı İlham Əliyevin çıxışlarında Azərbaycan 
Ordusu haqqında səsləndirdiyi fikirlər şəxsi heyətə 
çatdırılır, eyni zamanda, Azərbaycan Respublika-

sının Prezidentinin diplomatik fəaliyyətinin tarixi 
əhəmiyyəti barədə ətraflı məlumat verilir.

Azad olunmuş ərazilərdə xidmət edən hərbi qul-
luqçularla aparılan söhbətlər zamanı bu ərazilərin 
tarixindən, həmçinin Vətən müharibəsi zamanı iş-
ğaldan azad olunması uğrunda aparılan döyüş 
əməliyyatlarında hərbi qulluqçuların göstərdikləri 
qəhrəmanlıq nümunələrindən bəhs edilir.

Hərbi qulluqçularla keçirilən tərbiyəvi iş və siyasi 
məlumatlandırma saatlarında, eləcə də asudə vaxt-
larda maarifləndirici söhbətlər, ətraflı fikir mübadiləsi 
aparılır, onları maraqlandıran suallar cavablandırılır 
və xidmətləri ilə bağlı lazımi tövsiyələr verilir.

